
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Тодорхойгүй нэгэн орноо либерал1 хүн байжээ. Тэгэхдээ тэр либерал хэнийг ч ам нээж дугараагүй байхад «Аяа, ноёд оо! Ноёд оо! Та нар юу хийнэ вэ? Та нар өөрсдийгөө сүйтгэж байна!» гэж бархирдаг байжээ. Ингэлээ гээд түүнд хэн ч уурладаггүй байжээ. Харин ч хошуутай бүгдээр л сануулбал сануулж л байг! Бидэнд л сайн биз!» гэж хэлэлцдэг байжээ. 

	— Аливаа нийгмийн үндсэнд гурван хүчин зүйл байх хэрэгтэй. Үүнд эрх чөлөө, хангамжит байдал, биеэ даах гурав байх ёстой, гэж ирээд л хэлдэг нь: — Хэрэв нийгэм эрх чөлөөгүй гэвэл энэ нь тэр нийгэм туйлын хүслэнгүй, бодол сэтгэлийн гал дөлгүй, ингэхлээрээ бас бүтээл туурвилын үндэс ч үгүй, тэрхүү нийгмийн ирээдүйн хувь тавиланд итгэх итгэл ч үгүй аж төрнө гэсэн үг юм. Хэрэв нийгэм өөрийгөө хангагдаагүй гэж мэдвэл энэ нь түүнд уруу дорой байдлын царай оруулж, хувийн учрал тавиланд цэвдэг хайнгад болгоно. Хэрэв нийгэм биеэ даасан байдалгүй болбол өөрийн хэрэг үйлсээ зохион бүтээх чадалгүй болж, тэр байтугай эх орны тухай төсөөллөө бага багаар алдана. 

	Либерал ингэж бодож сэтгэдэг байсан бөгөөд үнэнийг хэлэхэд зөв сэтгэдэг байжээ. Түүний бие эргэн тойрондоо хүмүүсийн хордсон ялаа мэт тэнэж явааг олж үзэж, дотроо эд өөрийн хувь заяагаа байгуулагч мөн болохоо ухамсарлаагүйн учраас энэ зовлон жаргал золгүй явдал тэдний зүгээс урьдчилан мэдээгүй байтал нь учран тохиолдож, бас «Энэ бол үнэхээрийн сэрэл сэтгэл үү, эсвэл шал дэмий хий хоосон бодол уу? гэдгийгээ тогтоон тодорхойлж чадахгүй тулд сэрэл сэтгэлдээ бүрмөсөн автдаггүй дөнгөтөн хүмүүс билээ» гэж боддог байжээ. Товчилбол либерал гуай гагцхүү дурдсан гурван хүчин зүйл л нийгэмд бат тулгуур болж нийгмийн хөгжилд зайлшгүй хэрэгтэй бусад бүх сайн сайхныг дагуулан авч ирнэ гэж бат итгэсэн ажээ. 

	Гэвч энэ бага хэрэг: Либерал юмыг сайн сайхнаар боддогоор барахгүй бас сайн үйлс хийхээр тэмүүлдэг байжээ. Түүний нандин хүсэл нь гэвэл бодол санааг нь ээн ивээгч гэрлийн туяа орчны харанхуйг зүсэж, орчныг гийгүүлэн, аж төрөгч бүхнийг сайхан хүсэл сэтгэлээр цатгах явдал байжээ. Түүний бие бүх хүмүүсийг ахан дүүс гэмээн хүлээж, тэднийг дуртай туйлын хүслэнгийнхээ сэрүүн тунгалагт цэнгэж явахыг уриалдаг байлаа. 

	Хэдийгээр энэ туйлын хүслэнг сэрэл сэтгэлийн аймгаас практик хөрсөнд аваачиж тарих гэсэн эрмэлзэл нь төдий л найдлагатай биш ч атугай либерал үнэн сэтгэлээс догдлон тэмүүлж, хамаг бүхэнд тэгтлээ хонгор, найрсаг байсны нь шалтгаанаар энэхүү найдлагагүйг нь ч мөн дуртайяа тэвчин өршөөдөг байв. 

	Түүний бие инээвхийлэн байж үнэнийг гарган хэлж чаддагийн дээр хэрэгтэйхэн газарт тэнэгдүүхэн дүр үзүүлж, ашиг завшаан бодохгүйн байдлаараа гайхуулж чаддаг байв. Хамгийн гол нь түүний бие юуг ч хэзээ ч хоолойд хутга тавин шаарддаггүй, эгнэгт гагцхүү «боломжийн хэрээр» байх бөлгөө. 

	«Боломжийн хэрээр» гэдэг үг хэллэг түүний хичээнгүй зүтгэлтэй шинж чанарт гойдын магтмаар зүйл биш боловч либерал түүнтэй эвлэрэхдээ: нэгдүгээрт, түүний санаанд ямагт тэргүүн байрнаа байдаг нийтийн тусын төлөө гэсний үүднээс, хоёрдугаарт, бас туйлын хүслэн юүгээн шал дэмий цаг бусын үхлээс зааглахын үүднээс тус тус байсан хэрэг. Жич түүнийг зоригжуулан байгаа туйлын хүслэн аж төрөлд шууд маягаар нөлөөлнө гэхэд дэндүү хийсгэлэн шинжтэй гэдгийг түүний бие ойлгож авай. 

	Эрх чөлөө, хангагдмал байдал, бие даах гэдэг чинь чухам юу вэ? Энэ бүхэн хийсвэр нэр томьёо бөгөөд түүний үр дүнд нийгмийн цэцэглэлтийг бий болгохын тулд түүнийг эргэлзээгүй барим тавим, мэдрэгдэх агуулгатай болгох хэрэгтэй билээ. Эдгээр нэр томьёо ерөнхий чанараараа нийгмийг хүмүүжүүлж, түүний итгэл бишрэл, найдварын түвшнийг дээшлүүлж чадна. Харин сэтгэл ханамжтайн шууд сэрлийг төрүүлэх барим тавим сайн сайхныг авчирч үл чадна. Энэ сайн сайханд хүрэхийн тулд туйлын хүслэнг нийтэд хүртээмжтэй болгож бутлан жижиглээд, хүн төрөлхтнийг муутгаж байгаа өвчнийг анагаахад энэ байдлаар хэрэглэх явдал зайлшгүй хэрэгтэй юм. Туйлын хүслэнг яг ийнхүү бутлан задлах үед боломжийн хэрээр гэдэг нэг үг аяндаа боловсорч гарч ирдэг юм. Энэ үг хэллэг нь шүргэлцэх хоёр талын нэгийг нь түүхэн чанараас нь «мэдээж зэргээр» татгалзуулж, нөгөөг нь шаардлагаа ихээхэн зэргээр багасгахад хүргэнэ. 

	Мань либерал энэ бүхнийг нэн сайн ойлгож, энэ санаа бодлоо хожим хэрэглэхээр хойш тавьж, үнэн байдалтай тулалдахаар бүсээ чангалжээ. Тэгэхдээ юуны өмнө мэдэх хүмүүст хандсан нь аяндаа илэрхий. 

	— Эрх чөлөө! Үүнд шүүмжлэн зэмлэж үзмээр юм байхгүй юм биш үү? гэж либерал тэднээс асуужээ. Учир мэдэх улс нь түүнд хариу хэлэхдээ:

	— Энд буруушаан зэмлэм юм байхгүйгээр үл барам харин ч туйлын ихээр магтууштай болой. Энэ чинь эрх чөлөөг хүсэхгүй байгаа мэтээр биднийг гүтгэсэн явдал биш үү? Үнэн хэрэг дээрээ бид гагцхүү түүний чинь төлөө л гуниглаж байгаа шүү дээ... Гэхдээ хэв хэмжээний дотор л байлгүй яах вэ!

	— Х-м! «Хэв хэмжээний дотор гэдгийг чинь ойлгож байна. Харин тэр хангагдмал гэдгийнхээ талаар юу гэх сэн бол?

	— Өршөөхийг гуйя! Үүнийг ч гэсэн бас... гэхдээ хэв хэмжээний дотор шүү дээ. 

	— Харин та нийгмийн биеэ даасан байдлын тухай миний туйлын хүслэнг та юу гэж болгоох сон бол?

	— Тэр чинь л харин дутаа вий дээ! Гэвч, мэдээж хэрэг, аанай л «хэв хэмжээний» дотор л байлгүй яах вэ?

	За яах вэ, хэв хэмжээний дотор бол хэв хэмжээний дотор л биз. Үүнээс өөрөөр байж болохгүй гэдгийг либерал өөрөө сайн мэднэ. Хэрэв агсам хулыг хазааргүй сул тавивал дараа нь жилээр ч оролдоод засаж үл болох тийм нэг уршиг хоромхон зуур тарьж болно. Харин хазаартай байх гэдэг бол хутагт ариун үйл мөн л дөө. Хул морь явахдаа тэгвэл эргэж харж: хул морь минь чамайг би ингээд ташуураар балбана. Ингээд! гэнэ. 

	Ингээд либерал «хэр хэмжээний дотор» зэвсэглэж эхэлсэн үү. Үүнд: Шудрах газар нь шударч, шулах газар нь шулж, нуугдах газар нь нуугдаж орхидог байжээ. Учир мэдэх улс үүнийг үзээд баярлаж ханахгүй байжээ. Тэр байтугай өөрснөө цөм либерал болчихоо юу гэж бодмоор либералын ажлыг нэгэн цагт тэгтлээ их сонирхож байжээ. 

	— Хөдлөөд бай! гэж тэд либералыг хөхиүлэн сайшааж, — Тэнд нь тойроод гар!, Энд нь займруул, тэнд ер юм бүү хөнд! Тэгвэл бүгд сайн болно Найрсаг нөхөр минь, бид ямаа чамайг ногооныхоо хашаанд оруулчихмаар санж. Тэр ногооны хашаа ямар зэрлэг ургамлаар дүүрснийг чи өөрөө харж байгаа биз дээ?

	— Үзэх нь үзэж л байна гэж либерал зөвшөөрөөд, — Гэхдээ би туйлын хүслэнгээсээ ухрахад яасан ичгүүртэй, аяа юутай ичгүүртэй байна вэ!

	— Тийм бол жаахан ичихгүй юү. Гэхдээ ичгүүр ямар нүд ухчих биш. 

	— «Боломжийн хэрээр» гэсэн либерал сэдлэг биелэгдэхийн хэрээр учир мэдэх хүмүүс либералын туйлын хүслэн энэ байдлаараа ч гэсэн тийм таатай анхилам зүйл биш гэж тааварлажээ. Нэг талаас дээгүүр бөгөөд өргөн санаархалтай юм. Нөгөө талаас тэр нь боловсорч гүйцээгүй, хүртэн мэдрэхэд өртөмгүй зүйл аж. 

	— Чиний энэ туйлын хүслэн чинь биднээс ахадсан байна. Бидний бэлтгэл хүрэхгүй юм байна. Бид туулахгүй! гэж учир мэдэх улс либералд хэлдэг байв. 

	Ингээд тэд хамаг бүтэлгүй булай муу юмаа дэлгэрэнгүй тодорхой тоочсонд мань либералд хэдий гунигтай байсан боловч гэсэн арга буюу зөвшөөрөхөөс аргагүй болжээ. Үнэхээр түүний ажил үйлдвэрт гарцаагүй осол зэхий юм үлдэх нь: Булавч бултайна гэгчээр болж дээ. 

	— Аяа, энэ юутай гунигтай вэ! гэж либерал мань хувь тавиландаа гомдоллож гоншигнов. 

	— Хачин амьтан! Уйлж урвалзмаар юу байна даа чамд! Чамд юу хэрэгтэй юм бэ? Ирээдүйг чинь чиний хүслэнгийн араас яг мөрдөн биелүүлж байх сан гэж үү? Тэгвэл бид энэ талаар чамд садаа хийхгүй! Гагцхүү чи Христос тэнгэрийг биширч бүү яар! «Хэрэв» боломжийн хэрээр «эс болбол» ядахдаа ямар нэг юм байлдан олсноороо сэтгэлээ зогоох хэрэгтэй. «Ядахдаа ямар нэг юм» гэдэг чинь бас л үнэтэй цэнтэй зүйл шүү! Тэгтлээ их яаралгүй, тэнгэртээ залбирахаа марталгүй бага багаар, аль хямдхан амархнаар нь ахиж дөхөж байтал нэг л харахад чинь чи өрөөсөн хөлөөрөө тэрсүүдийн сүмийн босгыг алхчихсан байна. Гэтэл түүнийг анх байгуулсан цагаас нь хойш хэн ч түүнийг шагайж хараагүй гэдэг. Тэгтэл чи нэг мэдсэн чинь шагайчихжээ. Үүнийхээ төлөө тэнгэртээ баярлавал барж. 

	Одоо яая гэх вэ, энэ удаа ч бас л эвлэрэхээс өөр аргагүй. Хэрэв «боломжийн хэрээр» эс болбол «ядахдаа юухан, хээхэн» салгаж авахыг чармайгтун! Либерал тэр ёсоороо ч авирлажээ. Түүний бие удалгүй шинэ байдалдаа дасаад үүнээс өөр ямар нэг хязгаар байж болно гэж бодож байхдаа түүний бие юутай их тэнэг байснаа эдүгээ өөрөө ч гайхах болж билээ. Ингээд аливаа жишилт түүнд ашигтай болж иржээ. Жишээлбэл буудайн үр ч гэсэн эхлээд үрээ шууд өгөхгүй. Түүнтэй элдвээр ёсорхох хэрэгтэй. Эхлээд түүнийг газарт тарих хэрэгтэй. Тэгээд үр хөврөл боловсорч дараа нь цурав гарна. Цурваас ургаж төлжин, улмаар иш сүрэл нь гарч, улмаар толгойлох цагийг нь хүлээх хэрэгтэй болой. Бөөн их үр тариа өгөхийнхөө өмнө хэчнээн их идтэй шидтэй хувирлыг үр тариа үзэх ёстой байнам! Туйлын хүслэнгийн хойноос хөөцөлдөх мөн үүнээс өөрц үгүй биз ээ. Газарт «ядаж юухан хээхэн» тарьчхаад хүлээгээд суугаад бай!

	Үнэхээр либерал мань газарт нэгэнт тарьчихсан «ядаж юухан хээхнээ» хүлээгээд суугаад л байжээ. Харин хүлээж ядавч өнөөх ядаж юухан хээхэн»-ээс нь юм ургаж өгөхгүй байжээ. Тэгээд л тэр дээ! Чулуу дайралдав уу? Малын баасанд дайралдаад илжрээ юу, бүү мэд!

	— Энэ юуны шалтгаан бил ээ? гэж либерал мань их зовниж, амандаа бөвтнөж билээ. 

	— Аанай л өнөөх шалтгаан чинь биз! Юу гэвэл чи дэндүү өргөн ихээр хөдөлж байна. Гэтэл манай ардууд гэдэг чинь муудаж байгаа сулбагар амьтад шүү. Чи түүнд сайн юм хийх гэнэ. Гэтэл ард түмэн чамайг бүдүүн өвсөнд боловч бүдрээсэй гэж хүсэж байна. Энэ ард түмэнтэй ажиллаж биеэ ариун сахихад их нарийн арга эрдэм хэрэгтэй. 

	— Өршөөж үз! Цэвэр ариуны тухай би эдүгээ юугаа ярих юм бэ? Би ямар нэг нөөцтэйгөөр замд гарсан боловч тэр бүхнээ замаараа тарааж хаяад л төгслөө шүү дээ. Эхлээд «боломжийн хэрээр» үйлдэж, дараа нь «Ядаж юухан хээхэн» дээр бууж ирсэн. Ингээд цаашаа бас уруудаж болно гэж үү дээ?

	— Бололгүй яах вэ, болно! Үүнийгээ, жишээлбэл, «бузар булайд тохируулан хэрэглэхийг чи хүсэхгүй гэж үү?

	— Яаж тэр вэ?

	— Яах юу байх вэ? Тун амархан! Чи бидэнд туйлын хүслэнг олж авчирлаа гэж ярьж байна. Харин бид: Их сайн байна! Гагцхүү хэрэв чи түүнийгээ бидэнд мэдрүүлье гэвэл дэлгэрүүлэн хэрэглэхээр ажилла даа! Дараа нь бид ч гэсэн хэрэв ашиг тусыг нь олж үзвэл... яс махны тасархай минь, бид чинь бас л турхирагдсан чононууд мөн бөгөөд гэрлээр гялбуулахыг ч үзсэн амьтад даа. Матардай генерал гэнэт гарч ирээд бидэнд өгүүлэхдээ:

	— Миний туйлын хүслэн бол гяндан. Дэмжигтүн! гэсэн юм. Бидний тэнэгүүд түүнд нь итгэсэн юм. Гэтэл одоо бид түүнд нь хоригдоод сууж байна, гэжээ. 

	Эдгээр үгийг сонсоод либерал гүнээ санааширлаа. Юу гэвэл тэртэй тэргүй түүний анхны туйлын хүслэнгээс одоо нэр зарын төдий нь л үлджээ. Гэтэл бас тэдгээр хүслэнд нь бузар булайг шулуухан л хамааруулж орхино гээч! Өөдөө нар харж амжаагүй байтал ингээд л өөрөө үл бүтэх этгээд болчихсон байдаг аж. Ай тэнгэр минь, соён гийгүүлж хайрла!

	Тэгтэл учир мэдэх хүмүүс түүний бодол дүйрлэг болсон байдлыг үзмэгц түүнд өөрийн зүгээс сануулсан нь: «Хэрэв чи либерал болоод нэгэнт л эхэлсэн бол одоо бүү ай! Ажил хийвэл дуустал нь хийнэ шүү! Чи л биднийг анх өдөөж үймүүлсэн, тэгэхлээр одоо чи л биднийг номхруулж өг! Хөдлөөд бай! гэжээ. 

	Ингээд л либерал хөдлөөд байж дээ. Тэгэхдээ өнөөх хүслэнгээ бузар булайн зүйлд л дэлгэрүүлэн хэрэглээд байж дээ. Хэдийгээр энэ нь сайнгүй ч гэсэн тэр либерал заримдаа хажуу тийшээ сэм бултахыг оролдовч даруйд учир мэдэх хүн ханцуйнаас нь шүүрч аваад л "Хүүе либерал, чи хаашаа нүд ирмэнэ вэ? Чигээрээ цэх хар!" гэнэ. 

	Тийнхүү өдөр хоног өнгөрсөөр л... Өдөр хоногтой цуг өнөөхийгөө «бузар булайд зохицуулан хэрэглэх» нь ч урагшаа ахиж дөхөж л байжээ. 

	Туйлын хүслэнгээс нь дурсах ч юмгүй, дан ганц бузар булай буртаг хир л үлджээ. Гэвч либерал бас ч тавьж тонилохгүй байжээ. Үүнд: «Юу ч болов би туйлын хүслэнгээ чихэнд нь хүртэл бузар булайн шаварт шигтгэж орхилоо! Харин өөрөө сүхээр цохисон ч үхэхээргүй мэнд л гэлдэрч явна. Өнөөдөр би шаварт хутгалдаж байна. Маргааш хэрэв нар гялтайвал шавраа хатаагаад би дахиад л сайн эр болно доо!» гэж бодно. Харин учир мэдэх улс энэ биеэ магтсан үгийг нь дуулаад: Чухам даа! гэж уухайлан дөгөөв. 

	Нэгэн удаа түүний бие найзтайгаа гудамжаар явж, ердийн зангаараа туйлын хүслэнгийн тухай бурж, орчлон дахиныг өргөж авч яваа мэргэн цэцнээ хэлэлцэн явав. Тэгтэл гэнэт нүүрэн дээр нь нойтон бузар юм үсэрчих шиг санагдаад явчихлаа. Хаанаас тэр вэ? Юунаас тэр вэ? Либерал бороо дуслав уу гэж өөдөө халиавал2 тэнгэрт үүлгүй, алтан наран жин үдийн өндөр тэнгэрийн мандлаас алтран шарах нь шатах мэт гялбалзана. Хэдий салхи сэвэлзэж байсан ч угаадсаа цонхоор асгах зарлиггүй тулд ингэсэн гэж хардах газаргүй байлаа. 

	— Аа жигтэй юм?! Бороо ч үгүй, угаадас ч үгүй байтал миний нүүр лүү юм үсэрчих шиг, шүршчих шиг болох юм гэж либерал найздаа өгүүлбэл,

	— Булангийн цаана ямар нэг хүн нуугдахыг харав уу? Энэ чинь түүний хийсэн хэрэг! Чиний тэр либерал хэргийн чинь учир чиний нүүр лүү нулимъя гэж хүсэж л дээ. Тэгээд улаан нүүрэн дээр чинь үүнийгээ хийх зүрх нь хүрсэнгүй. Ингэхлээр тэр хүн өнөөхийг чинь «бузар булайд тохируулан хэрэглэж» булангийн цаанаас нулимсанд нулимдсыг салхи чиний нүүр лүү аваад ирж л дээ гэж найз нь хэлжээ.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

“М. Е. Салтыков-Щедрин : ХЭТЭРХИЙ МЭРГЭН ЖАРААХАЙ” номын Оршил

	Михайл Евграфович Салтыков (1826—1889) бол Оросын их шог зохиолч, хувьсгалч ардчилсан үзэлтэн хүн болой. Уул нэрээ нууцалж Н. Щедрин гэсэн утга зохиолын ил нэрээр зохиолоо нийтлүүлж байсан тул утга зохиолын ертөнцөд Салтыков—Щедрин хэмээн алдаршжээ. 

	Салтыков—Щедриний дайчин хурц шог зохиолын гүн утга санаа, үзэл суртлын чиглэл, уран сайхны гол онцлог тэргүүтэн нь түүний үлгэрийн зохиолд үлэмж яруу тодорхой илэрсэн байдаг аж. Үүнд: түүний зохиолын улс төрийн хурц дайчин чиглэл, уран сэтгэмжийн үнэн бодит реалист тал, мэргэн оновчтой бөгөөд зад илчлэн шүүмжлэх ёжтой, ингүүхэнтэй хошин шог аяс зэрэг нь цөм үлгэрийн зохиолд нь бүрнээ илэрсэн байна. 

	Жишээлбэл: Тэр цагийн Орос орныг эзэрхэн захирагч язгууртан феодалуудын дүрийг «Баавгай жанжин» зэрэг үлгэрт, хамжлагат ёс ба газрын эздийн мөлжигч, идэн завшигч хувалз маягийн аж төрлийг «Хоёр генералыг нэгэн тариачин тэжээсний үлгэр», «Зэрлэг эзэн» зэрэг үлгэрт, хувьсгалд саад хийн дайсагнагч бөгөөд тухайн оршин байгаа нийгмийн шударга биш ёсыг өмгөөлөгч хөрөнгөтний биеэ худалдсан аймхай леберал зан авирыг «Леберал» зэрэг үлгэрт, харгислалтай эвлэрэн бууж өгөгч бэртэгчингүүдийг «Хэтэрхий мэргэн жараахай», «Амь хайргүй туулай» зэрэг үлгэрт тус тус яруу тодорхой дүрслэн үзүүлжээ. 

	Үүний зэрэгцээгээрээ шийдвэртэй тэмцэлд хүчээ хуримтлуулан байгаа бөгөөд түмэн зовлонг биедээ үүрч, тэвчин хөдөлмөрлөж байгаа Оросын агуу их ард түмний тод томруун дүрийг «Анжиссаг морин», «Гомдол мэдүүлэгч хон хэрээ» тэргүүтэн үлгэртээ сэтгэл уярам халуун дотноор туурвин бүтээсэн юм. Анжиссаг морь бол хамаг амьтны аж төрөхийн үндэс суурийг тавигч хөдөлмөрч тариачны гайхамшигт дүр мөн. Түүний хувь тавилан бол дааж давшгүй хүнд хөдөлмөрт борви бохисхийхгүй эгнэгт зүтгэх явдал байв. 

	Анжиссаг морин хэдий тартагтаа тултал ядарч туйлдсан боловч гагцхүү энэ хөөрхий амьтан л улс орноо чөлөөлөх тавилантай ажээ: «Хөдлөхгүй нүүгэлтэн бараагнах тариалангийн аварга их талбай нь үлгэрийн ид шидийн хүчийг олзлон авч, олон зуун жил гавлан сахиж манаж байгаа мэт буюу. Олзонд байгаа энэ хүчийг хэн чөлөөлөх вэ? Хэн түүнийг дуудан сэрээж, орчлонд гаргаж ирнэ? Энэ оньсогыг тайлахын хувь тавилан гагцхүү тариачинцар, Анжиссаг морин — ийм хоёр амьтанд оногдсон ажаам!» гэж зохиолч бичиж билээ. «Анжиссаг морин» бол Оросын хөдөлмөрчин ард түмний сүлд дуулал гэмээр зохиол байлаа.

	Тариачин эр гэгч хүзүүн дээр нь хачиг хувалз шиг овоорон шавалдсан язгууртан дээдсийг тэжээж, хамаг бүхнийг бүтээн туурвигч хүчин мөн болохыг Салтыков—Щедрин бүр дээр үед зохиосон «Хоёр генералыг нэгэн тариачин тэжээсний үлгэр гэдэг зохиолдоо барим тавим тод товгор үзүүлсэн юм. Ер түүний зохиолд гарч байгаа тариачин, түүнийг төлөөлсөн «Анжиссаг морин», «Хөрш» үлгэрийн ядуу Иван тэргүүтэн нь шулуун шударга, ер бишийн санаачилгатай, сайхан сэтгэлтэй, хамгийг чадагч аварга хүчирхэг хүч мөнөөр дүрслэгддэг. Өөр нэг үлгэрийн «Гомдол мэдүүлэгч хон хэрээ бол хар хэрээнүүд (буюу харц тариачин)-ийн зовлон зүдүүрийг нимгэлж өгөхийг гуйж, өргөдөл барин «улсынхаа» дээд эрхийг баригч хэн бүхэнд бараалхаж, учир явдлаа мэдүүлсэн боловч түүний хариуд тэднээс (ө.х. Харцага, Турамтай, Бүргэд тэргүүтнээс) «хэрцгий үг» дуулж байна.

	Тийнхүү Салтыков—Щедриний үлгэрүүд нь түүний уран бүтээлийн дөчин жилийн тайлан маягтай бүтээлүүд бөгөөд бүгд 32 үлгэр бичсэнээс урьд (1869 онд) зохиосон 3-аас бусад нь цөм аж төрлийнхөө сүүлийн 10 жилд (олонхыг нь 1882—1886 онд) бичсэн байна. Энэ нь ч санамсаргүй хэрэг биш. Юу гэвэл өнгөрсөн зууны наяад онд Орос орноо ид галзуурч байсан улс төрийн харгислалын үед шог зохиолч улс төрийн тэмцлийн хурц чиглэлтэй үзэл санаагаа тэрхүү харгис засгийн хэвлэл хянах газрын хараанаас далдлан чадахын зэрэгцээгээр дарлагдагч ангийнханд далд санаа нь илүү ойлгомжтой байж болох хэлбэр нь ёгт утгатай үлгэр мөн гэж ийм жанрыг сонгож авсан бололтой.

	Манай монголын олон түмэн уншигч авгай нар Оросын их шог зохиолч Салтыков—Щедриний үлгэрийн гайхамшигт зохиолыг эх монгол хэлээрээ уншиж, анх танилцсанаас хойш 40 гаруй жил болов. Түүний «Хоёр генералыг нэгэн тариачин тэжээсний үлгэр», «Хэтэрхий мэргэн жараахай» гэдэг алдарт хоёр үлгэрийг монголчлон «Шинэ толь» сэтгүүлд (1939. № 1—2 (19—20), 108—128-д үз) анх нийтэлсэн байна. Үүний дараа 1942 онд 7 дугаар ангид үзэх «Утга зохиолын бичиг» (УБ. 1942) гэгчид дээр дурдсан хоёр үлгэрээс гадна «Үл үүрэглэгч нүд» үлгэр, «Помещикийн байранд өнгөрүүлсэн нэг өдөр» зэрэг зохиолыг нь монголчлон нийтлүүлснээр үл барам, түүний хамгийн гол чухал бүтээл «Головлев эзнийхэн» (УБ. 1963) романыu3 нь монгол эхээр бид уншсан билээ.

	Энэ удаа бидний шинээр монголчлон нийтлүүлж байгаа М. Е. Салтыков—Щедриний «Үлгэрүүд» гэдэг эмхэтгэлд «Зэрлэг эзэн», «Амь хайргүй туулай», «Баавгай жанжин», «Ивээгч (меценат) бүргэд», «Анжиссаг морин», «Гомдол мэдүүлэгч Хон хэрээ» зэрэг онц сонирхолтой 13 үлгэр оруулснаас гадна «Хоёр генералыг нэг тариачин тэжээсний үлгэр», «Хэтэрхий мэргэн жараахай», «Үл үүрэглэгч нүд» зэрэг урьд нийтлэгдсэн гурван үлгэрийг шинээр монголчлон оруулсан болно.

	Манай олон уншигч авгай нар, ялангуяа өсвөрийн залуу насны уншигчид эдгээр үлгэрээс сайхан муухайн ялгалыг яруу тодорхой ялган мэдэж, сайн явдлыг бахдан сайшааж, саар муу явдлыг үнэн сэтгэлээс жигшин, анги нийгмийн дарлалыг үзэн ядаж, хөдөлмөрч ард түмний хүнлэг сайхан сэтгэл санаа, бүтээн туурвих их хүчин сууг гайхан бишрэн, улс төр, ёс суртахууны эрхэм хүмүүжил, нандин чанарыг олж биедээ шингээнэ гэдэгт гүнээ итгэж ядан чадан монголчлов.

	Эх зохиолын хэл найруулга төгөлдөр баяны дээр орос ардын зүйр цэцэн үг, өвөрмөц хэлц, ёгт үг үлэмж ихийн тулд монгол хэлний баялаг дэлгэр үгээс аль болохоор оруулан хэрэглэхийг хичээж, зохиогчийн ба нийтлүүлэгч, түүнчлэн монголчлогчийн элдэв тайлбар зүүлт нэлээд оруулж монголчилсон болно.

	Алдаж ташаарсан зүйл байвал засан залруулахад эрхэм уншигчид туслалцах биз ээ.

	 

	Орос хэлнээс монголчилсон Шанжмятавын Гаадамба.

	Зах № 045 

	ХГ № 450/81 

	Өрөлтөд 1982 оны 4-р сард 

	Хэвлэлтэд 1982 оны 6-р сард шилжүүлж 15000 ширхэг хэвлэв. 

	Цаасны хэмжээ 60X84 1/16

	Хэвлэлийн хуудас 6,25 

	Хэвлэлийн тооцооны хуудас 5,84 

	Үнэ 1 тө 80 мө

	 

	БНМАУ-ын Ардын боловсролын яамны хэвлэл 

	 

	Шинжлэх Ухааны Академийн хэвлэх үйлдвэрт хэвлэв. 

Заметки

		[←1]
	 Либерал — хөрөнгөтний хязгаарлагдмал эвлэрэнгүй үзэлтний талын хүнийг хэлнэ.




	[←2]
	 Халиавал — харвал, үзвэл гэсэн утгатай үйл үг (монголчлогч).




	[←3]
	 М. Е. Салтыков-Щедрин. Головлев эзнийхэн. Орчуулсан Т. Жамбал. УБ. 1963.

